
Nd. 314. Nefndarálit [146. mál]
um frv. til 1. um framleiðslusjóð.

Frá 1. minni hl. fjárhagsnefndar.

Fjárhagsnefnd gat ekki orðið sammála um afgreiðslu málsins. Stuðningsmenn
rikisstjórnarinnar í nefndinni vilja samþykkja frumvarpið, en ég tel óhjákvæmilegt
að gera víðtækar breytingar á því.

Frumvarpið felur í sér þau ákvæði til stuðnings útflutnings framleiðslunni, sem
ríkisstjórnin telur að þurfi að lögfesta. Eins og áður gerir stjórnin ráð fyrir, að
þær ráðstafanir, sem felast í bátagjaldeyriskerfinu, séu fyrir utan verkahring Al-
þingis, og hefur hún heitið bátaútvegsmönnum að framlengja þær út þetta ár.

Það er skoðun okkar sósíalista, að ríkisstjórnin hefði átt að leggja vandamál
útgerðarinnar í heild fyrir Alþingi og þá að sjálfsögðu með öllum þeim upplýsing-
um og gögnum, sem málinu tilheyra. Það verður að teljast óeðlilegt, að ríkisstjórnin,
sem látið hefur sérfræðinga sína gera ýtarlega athugun á rekstri og afkomu frysti-
húsanna og bátanna, skuli neita að leggja niðurstöður af athugunum þessum fyrir
Alþingi.

Samkvæmt þessu frumvarpi er gert ráð fyrir því, að stofnaður verði sérstakur
sjóður til styrktar útgerð og landbúnaði. Sú skipting á styrkjum til einstakra þátta
framleiðslunnar, sem frumvarpið gerir ráð fyrir, kann að vera eðlileg; um það er
í rauninni ekki hægt að segja, nema forsendurnar fyrir skiptingunni, sem eru
athuganir rannsóknarnefnda stjórnarinnar, séu fyrir hendi. Skipting styrkjanna
verður því að vera á ábyrgð ríkisstjórnarinnar.

Frumvarpið gerir ráð fyrir, að útgjöld framleiðslusjóðs verði alls 152millj. kr.
á árinu. Þessi fjárhæð er tvímælalaust of há og færð upp sem hæst af ríkisstjórn-
inni í þeim tilgangi, að rök fáist fyrir hinum háu álögum, sem jafnframt eru
bornar fram. Skal þetta nú skýrt nánar.

Með útgjöldum framleiðslusjóðs er talinn styrkur til síldarsaltenda i Faxaflóa,
áætlaður 10 millj. kr. Þessi útgjöld eiga ekki heima í framleiðslusjóði af þeirri
ástæðu, að þegar hefur verið lagður á sérstakur tóbaksskattur til þess að mæta
þessum útgjöldum og ríkisstjórnin hefur samið við útvegsmenn um þennan styrk.
Þessar 10 milljónir ber þvi að draga frá áætluðum útgjöldum framleiðslusjóðs.

Þá er gert ráð fyrir því að greiða úr framleiðslusjóði 26 millj. kr. til kaupa á
B-skírteinum. Hér er einnig um óþarfaútgjöld að ræða og ekki i samræmi við óskir
útvegsmanna. Óskir útvegsmanna voru um það, að þeim yrði útvegað fé til bráða-
birgða til þess að flýta fyrir uppgjöri á bátagjaldeyrisréttindum. Bentu þeir á, að
gjaldeyrisbankarnir gætu auðveldlega lánað fé í þessu skyni með veði í bátaréttind-
unum. Við sósíalistar leggjum til, að farið verði i þessu eftir tillögum útvegsmanna,
og er þá hægt að fella niður þessi útgjöld framleiðslusjóðs, og um leið.þarf ekki að
gera ráð fyrir sérstakri skattlagningu þeirra vegna.

Með þessum tveimur breytingum má lækka útgjöld sjóðsins um 36 milljónir
án þess að skerða á nokkurn hátt stuðning við útgerðina.

Þá eru eftir útgjöld, sem nema 116 milljónum. Upp í þau útgjöld eru fyrir í
styrktarsjóði togararina 15 milljónir, og fullvíst má telja, að aukaálagið á innfluttar
bifreiðar muni gefa á þessu ári að minnsta kosti 16 milljónir. Þegar tillit hefur
verið tekið til þessa, eru eftir 85 milljónir, sem framleiðslusjóður þarf að greiða á
árinu og afla þarf sérstakra tekna á móti.

Ég tel tekjuöflun þá, sem frumvarpið gerir ráð fyrir, fráleita. Ef sú leið yrði
farin til tekjuöflunar, mundi allt. verðlag í landinu stórhækka og þá um leið kaup-
gjald, og færi þá að draga úr ávinningi útflutningsframleiðslunnar af þessum ráð-
stöfunum. Ég legg til, að framleiðslusjóði verði aflað tekna með aukaskatti á þá
aðila, sem sannanlega hafa grætt á viðskiptum við útgerðina og bezta aðstöðu hafa
til þess að standa undir slíkum álögum.

Ég legg til, að skattlagðir verði í þessu skyni bankarnir, sem grætt hafa um
50 milljónir á ári undanfarin ár, olíufélögin, sem nú selja bátaolíu 70% hærra
verði hér en hliðstæð olía er seld í nálægum löndum. Þá legg ég til, að skattlögð
verði flutningaskipafélög, vátryggingarfélög og verktakar þeir, sem nú græða mest
á stórframkvæmdum á vegum hersins og soga til sín íslenzkt vinnuafl frá fram-
leiðslunni. Skattlagning þessara aðila er réttlát, og hún mundi ekki kalla á neina
verðhækkun í landinu.
Ég legg því til, að gerðar verði f frumvarpinu breytingar til samræmis við það,

sem hér er sagt, og mun flytja breytingartillögur þess efnis á sérstöku þingskjali.

Alþingi, 30. jan. 1956.
Karl Guðjónsson.


